
২৩
বব্ৰুবাহ পৰ্ব্ব







বব্ৰুবাহনৰ অনুশাল্বৰ সৈতে যুদ্ধ





পদ






বব্ৰুবাহ বদতি শুনিয়ো ধনঞ্জয়।

মান্য কৰি ধন ধান্য আনি দিলো হয়॥১০৬

তথাপি তোমাৰ নভৈলেক ৰুচিকৰ।

দেখো কেনমতে আজি দিয়াহা সমৰ॥

আন কাম এৰি ডাটি ধৰিয়োক ধনু।

তুমি আমি অন্যে অন্যে বিদাৰিবো তনু॥১০৭

যেহি যাক পায় তাক মাৰিবা সমৰে।

তোমাৰ মৰণে ৰাখিবেক কোন নৰে॥

হেন জান আজি যমপুৰে দিবো ঠাই।

বিলম্ব নকৰি যুদ্ধ দিয়োক আতাই॥১০৮

জৈমিনি বদতি ৰাজা শুনা জন্মেজয়।

যুদ্ধক প্ৰবন্ধে ৰাজা বাপক মাতয়॥

হেন দেখি নৰপতি বীৰ অনুশাল্ব।

বব্ৰুবাহ ৰাজাক ধাইলেক ততকাল॥১০৯

আমি বিদ্যমানে কেনে যুজিবে অৰ্জ্জুন।

সজ্জনৰ প্ৰিয় অতি এহিসে কাৰণ॥

এহি বুলি অনুশাল্ব গৈলা আগবাঢ়ি।

নৱপাট শৰ টোণ হন্তে লৈলা কাঢ়ি॥১১০

নৱপাটে দৃঢ়তৰ ভেদিলা হৃদয়।

বৰ ছোট পাইলা বীৰ অৰ্জ্জুনতনয়॥

